
Біздің дәрісіміздің тақырыбы махаббат және қатынастарға арналады.
Махаббат – қарапайым ұнатушылыққа қарағанда біршама күрделі, сәйкесінше, оны өлшеу 

мен зерделеу де біраз қиындық тудырады. Адамдар махаббатты аңсайды, олар махаббат үшін 
өмір сүріп, ол үшін өлімге баруға да дайын. Бірақ психологтар оны бірнеше жыл бұрыннан 
бастап қана зерттей бастады.

Тартымдылықты зерттеушілердің көбі зерделеуге ең оңай икемделетін нәрсені – бейтаныс 
адамдармен қысқаша кездесу кезіндегі реакцияларды мұқият зерттеді. Біздің айналадағы 
адамдарды бірден ұнатуымызға себеп болған – жақындық, тартымдылық, ұқсастық, басқаға 
ұнау және басқа да тиімді сипаттар – ұзақмерзімді, тығыз қатынастарымызға әсер етеді. 
Жұптардың бір-бірін көргенде алған алғашқы әсерлері олардың ұзақ қатынастарына жол 
ашады. 

Сонымен, алғашқы әсер өте маңызды. Дегенмен ұзақ мерзімді махаббат дегеніміз – тек 
алғашқы ұнату сезімінің күшейе түсуі ғана емес. Сол себепті әлеуметтік психологтар тұрақты, 
тығыз қатынастарды зерттейді.

Ынтық махаббат

Романтикалық махаббат – ғылыми-зерттеудегі бірінші қадам. Басқа да айнымалы шаманы 
зерттегендегідей, оны қалайша анықтап, өлшеу қажет? Бәрі осы мәселені шешуден басталады. 
Біздің агрессияны, альтруизмді, ескішілдікті және ұнату сезімдерін өлшеу тәсілдеріміз бар – 
бірақ махаббатты қалай өлшейміз? 

Әлеуметтанушылар іңкәрлік сезімінің белгілерін санап шығарды. Психолог Роберт Стернберг 
махаббатты үш құрамдастан тұратын үшбұрыш ретінде қарастырады: ынтықтық, интимдік 
және адалдық. Махаббаттың кейбір элементтері сүйіспеншіліктің барлық түріне ортақ. Олар: 
өзара түсіністік, қолдау көрсету және сезіну, сүйікті адамыңның жанында болудан ләззат алу.

Кей элементтер өзгешеленеді. Егер біз ынтық махаббатқа берілген болсақ, оны физикалық 
болмысымызбен білдіреміз, арақатынасымыз қайталанбастай болады деп сенеміз және 
таңдаған жұбымызға барынша сүйсіне қараймыз. Мұны әркім ғашық жанның көзінен байқай 
алады. Осы мәселені Зик Рубин растап берді. Ол Мичиган университетіндегі жүздеген жұпқа 
қатысты махаббат шкаласын енгізді. Кейін зертхананың күту бөлмесіндегі біржақты айнадан 
қарап отырып, ол «махаббаты әлсіз» және «махаббаты күшті» жұптардың бір-біріне қалай 
қарайтынын бақылады. Сондықтан Рубиннің тұжырымы сізді таңғалдырмайды: Бір-біріне 
деген махаббаты күшті жұптар өз серігіне беріле көз алмай, сөйлескенде де бастарын изеп, 
шынайы күлімсірей, алға қарай еңкейе отырды.

Ынтызар махаббат эмоцияға бай, еліктіргіш келеді. Элейн Хатфилд оған «біреумен бас 
қосуға деген интенсивті ұмтылыс күйі» деген анықтама берді. Егер махаббат екіжақты болса, 
адам өзіне-өзі көңілі толып, шат-шадыман күй кешеді; ал жауапсыз махаббат адамды шарасыз 
болып торығуға бой алдырады. Эмоциялық қозудың басқа да түрлері секілді, ынтызар жаннын 
сезімін америкалық төбелерде сырғанаумен салыстыруға болады: қатты масаттану мен 
жабырқау, шектен тыс қобалжу мен азапты күй кешіп, қайғыру. 

Ынтызар махаббат дегеніміз – сіз біреуді жақсы көретініңізді сезіп қана қоймай, ғашықтық 
күйде болу. Сара Майерс пен Эллен Бершайдтың пікірінше, бір адам «Мен сені жақсы көремін, 
бірақ саған ғашық емеспін» дейтін болса, бұл – «Сен маған ұнайсың. Мен саған қамқор боламын. 
Мен сені керемет деп санаймын. Бірақ саған деген сексуалды құштарлық сезінбеймін» дегенді 
білдіреді. Бұл дос ретінде ұнатуды көрсетеді, алайда ынтықтық емес.

Ынтызар махаббат теориясы 

Ынтызар махаббатты түсіндіруге тырысқан Хатфилдтің айтуынша, осындай күйге тап бол-
ған жан түрлі эмоцияларды бастан кешіреді. Жаны да, тәні де маза таппай, дегбірсізденіп, ой-
санасын құштарлық сезім билейді. Эмоцияға қозу және осы қозуға қатысты біздің түсінікте-
меміз және беретін мәніміз, яғни дене де, сана да атсалысады. Өзіңіздің жүрегіңіз дүрсілдеп, 
қолыңыз дірілдеген күйіңізді елестетіңізші. Бұл қандай күй? Бәлкім, сізді қорқыныш билеп 
алған шығар, әлде бұл қуаныштың әсері ме? Физиологиялық тұрғыда бір эмоция екіншісіне өте 
ұқсас. Мысалы, масаттанған күйде болсаңыз, сіз қуаныш түріндегі дегбірсіздікті сезінуіңіз, егер 
жан-жағыңызда дұшпан ниетті жандар көп болса, сізді ашу билеуі, ал егер бәрі өзіңіз қалағандай 
болса, ынтызар сезімге беріліп, ертегідегідей ғажап күй кешуіңіз мүмкін. Бұл жағынан қарасақ, 
ынтызар махаббат дегеніміз – өзіміз жақсы көретін жанның әсерімен биологиялық қозу күйіне 
түсудің психологиялық тәжірибесі іспетті.

Ынтықтық немесе «махаббат» деп аталатын сезімді жан мен тәннің құштарлығы десе 
де болады. Бірнеше экспериментте эротикалық материалдарды оқу немесе қарау арқылы 
қоздырылған ер адамдар әйелге қатысты көтеріңкі реакция танытқан, мысалы, өз жұбын 
махаббат шкаласы бойынша әдеттегіден жоғары бағалаған.

Стэнли Шехтер мен Джером Сингердің эмоциялардың екі факторлы теориясы жақтастары-
ның айтуынша, ер адам ынтызар болып тұрған кезде оның әйелге қатысты реакциясы сол 
әйелге тікелей байланысты оның жеке қоздырылған күйі ретінде қабылдануы әбден мүмкін.

Махабаттағы әралуандық: 

Біз әрдайым адамдардың басым көпшілігі сезімдеріміз бен ойларымызға ортақтасады 
деп сенгіміз келеді. Мысалы, «махаббат – неке құрудың алғышарты» дейміз. Мәдениеттердің 
көбінде – талдаулардың бірінде 166 мәдениет түрінің 89%-да – романтикалық махаббаттың 
мынадай көрінісі бар: наздану немесе барлық тыйымдардан бас тартып, бірге қашып кеткен 
жұптар. Алайда кейбір мәдениеттерде, әсіресе некелесу алдын ала келісу бойынша жүзеге 
асырылатын мәдениет түрлерінде махаббат некеге дейін емес, некеден кейін туындайтын 
құбылыс болып саналады. Тіпті Құрама Штаттардың өзінде адамдардың көбі махаббат пен 
некені тек жарты ғасыр бұрын ғана бөліп-жара бастады.

Гендер. Ер адамдар мен әйел адамдардың махаббатты сезінуінде айырмашылық бар ма? 
Ғашық және ғашық емес ер адамдар мен әйел адамдарды зерттеу жұмыстары бірқатар күтпеген 
жайтты көрсетті. Адамдардың көбі, соның ішінде газеттің шолушысына жіберілген хаттың иесі 
де, әйел адамдардың ғашық болуға бейімдігі жоғарырақ деп ойлайды.

Хат иесіне жұбату ретінде, шын мәнінде, ер адамдар ғашық болуға бейім екенін қайталайтын 
тұжырым келтірілді. Сонымен бірге ер адамдар ғашықтық сезімін аялауға тырысады. Көп адам 
үшін таңданарлық жайт болғанымен, гетеросексуал қатынастарда «мен сені сүйемін» деген 
сөзді ең бірінші әйелдер емес, ер адамдар жиі айтады. Ал ғашық болған соң әйел адамдардың 
сезім қуаты ер адамдардікі секілді, терең, тіпті кейде одан да басым болады. Олар масайрау 
және «бас айналдырарлық және бейғамдық» сезімде болып, өздерін «төбесі көкке жеткендей» 
сезінгенін жиірек айтады. Сонымен бірге әйелдер еркектерге қарағанда, достық сезімге және 
өз серігіне қамқорлық жасауға көбірек мән береді. Ер адамдар әйелдерге қарағанда қарым-
қатынастардың ойнақылық және физикалық қырлары жайлы көбірек ойлайды.

Серіктестік махаббат 

Ынтық махаббат зымырантасығыш секілді жалындағанымен, ақыр аяғында, қарым- қа-
тынас тұрақты бір орбитаға жеткенде сығыла бастайды. Қатынастардың жоғары романтика-
лық қуаты бірнеше айға, тіпті бірнеше жылға дейін сақталуы мүмкін. Дегенмен ештеңе шексіз 
емес. «Сенің ғашық болған кезің – өміріңнің ең тамаша екі жарым күні», – деп әзілдейтін 

комедиялық әртіс Ричард Льюис. Ыстық сезімге толы қауышулар, бір-біріңе ынтызарлықпен 
берілу, романтиканың желіктіруі, «төбеңнің көкке жеткен» сезімі біртіндеп жоғала бастайды. 
Отбасылық өмірдің екі жылынан кейін ерлі-зайыптылар өз жарына деген іңкәр сезімін жас 
жұбайлық кезеңдегідей жиі білдіреді. Үйленгеннен кейін, шамамен 4 жылдан соң, ажырасулар 
деңгейі бүкіл әлемдегі барлық мәдениеттерде шарықтай түседі. Ажырасып кетпей, жұбайлық 
өмірдің сынағынан абыроймен өткен ерлі-зайыптылардың махаббаты біртіндеп серіктес 
жандар арасындағы сыйластыққа ұласады.

Өзара тартылыс күшінің бәсеңдеуі түрдің аман сақталуына қажетті табиғи және адаптив 
қағида болуы мүмкін. Ынтық махаббаттың нәтижесі – балалардың дүниеге жиі келуі. Ал 
олардың аман-есен жетілуі үшін ата-анасының бір-біріне деген ыстық ынтықтығы басылғаны 
жөн.

Құштарлық 

Махаббат – биологиялық императив. Біз – әлеуметтік тіршілік иелеріміз, бізге басқалармен 
қосылу бұйырылған. Біздің қажеттілігіміз – бейімделгіш болу. Ынтымақтастық аман қалуға 
мүмкіндік береді. Арғы аталарымыз жекпе-жекте ең қуатты жыртқыш болмаған; алайда аңшы 
ретінде жыртқыштарға тойтарыс бергенде сандық басымдықтың арқасында күш жинаған. Сол 
топтардың мүшелері аман қалып, бізді – өз ұрпағын дүниеге әкелгендіктен, бүгінде осындай 
байланыстарды қалыптастыруға икемдейтін генді тасушы болып саналамыз.

Сәби кезіміздегі тәуелділігіміз біздің адами байланыстарымызды нығайтады. Туылған 
соң көп ұзамай біз махаббат, қорқыныш, ашу секілді түрлі әлеуметтік реакцияларды білдіре 
бастаймыз. Алайда солардың ішіндегі ең алғашқысы және ең қуаттысы – махаббат. Сәби 
кезімізде біз таныс бет-жүздерді және дауыстарды ұнатамыз. Ата-анамыз бізге көңіл бөлгенде 
былдырлап күлеміз. Шамамен 8 айдан соң анамызға немесе әкемізге қарай еңбектеп, әдетте 
олардан алыстап қалсақ, жылай бастаймыз. Ал қайта құшағына кіргенде, оларға жабыса 
кетеміз. Сәбилердің әрдайым өз қамқоршыларының жанында болуы аман қалу үшін өте 
маңызды импульс болып қызмет ететін өте мықты әлеуметтік құштарлықты тудырады.

Зерттеушілер ата-ана мен балалары арасындағы, достар арасындағы және ерлі-зайыптылар 
немесе көңіл қосқан адамдар арасындағы құштарлық пен махабатты салыстырып көрді. 
Кейбір элементтер махаббатқа негізделген құштарлықтың барлығына ортақ болды, олар: 
өзара түсіністік, қолдау көрсету және сезіну, сүю және сүйікті болу және сүйікті адамыңмен 
бірге болудан ләззат алу. Ересек адамдар өздерінің романтикалық жұбы туралы ойлағанда, 
олардың миының аналық құштарлыққа байланысты бөліктері белсендіріледі. Дегенмен ынтық 
махаббаттың кейбір қосымша ерекшеліктері бар: физикалық тартымдылық, сүйген адамның 
бәрінен жоғары бағалануы, сүйіктіңнің ықыласына бөлену. 

Іңкәр сезім тек ғашықтарға ғана қатысты емес. Ата-ананың балаларына деген терең 
махаббат сезімі де осындай махаббаттың бір түрі болып саналады. Бір жасар бүлдіршін жас 
ғашықтар секілді, қамқоршысынан алыстаған кезде физикалық ауырсынуды, жайсыздықты 
сезеді және қамқоршысымен қайта қауышқанда мейірімді сезініп, өзіне жақын адамдары 
тарапынан бөлінген назар мен мақұлдаудан орасан зор рахаттану сезіміне бөленеді. Әрине, 
сәбилер өз қамқоршыларына, ата-анасына, тәрбиешілеріне деген қатынасына қарай өзгешеле-
неді, сол сияқты ересек адамдар да өздерінің романтикалық жұптарына деген қатынасымен 
ерекшеленеді. Осы мәселе Филипп Шэйвер мен Синди Хазанды мына сұраққа жауап іздеуге 
итермеледі: «Сәбилердің құштарлықтары ересек өмірдегі қарым-қатынастарға әсер ете ме?».

Құштарлық стильдері 

Шамамен 10 сәбидің жетеуі және ересектердің барлығы дерлік, ашық құштарлықты 
танытады. Сенімді құштарлықтары бар ересектер басқалармен оңай тіл табысады және 
тым тәуелді немесе тастанды болудан қорықпайды. Сүйікті адам ретінде олар сенімді, адал 
арақатынасқа беріліп, сексуалдық қатынастан ләззат ала біледі. Олардың қатынастары 

қанағаттанарлық және берік болуға бейім. 10 сәби мен ересектердің шамамен екеуі сенімді 
емес құштарлықтардың 2 типінің бірі – томаға-тұйық құштарлықты танытады. Іштей қиналып 
тұрса да, тұйық балалар айырылу кезінде қапаланғанын аса білдірмейді және ата-анасымен 
қайта қауышуға айрықша ынта көрсетпейді. Жақындықтан қашқақтай отырып, тұйық ересек 
адамдар айналасындағылармен арадағы қатынастарына күш-қуатты азырақ жұмсайды және 
олармен айырылысуды жөн көреді. Сондай-ақ олар бейресми арақатынастарды өздеріне 
ыңғайлы санайды және гетеросексуал немесе біржынысты арақатынаста көбіне өз жұбына 
секстік опасыздық жасауға бейім болады. Тұйық адамдар өте жасқаншақ немесе тәкаппар 
болады. 

10 баланың және ересектердің шамамен біреуі тұйық/қауіпсіз емес құштарлықтың 
екінші типі – беймаза құштарлықты білдіретін үрей мен екіжақтылықты танытады. Әдеттен 
тыс жағдайда сәбилер беймазаланып, анасына жабыса береді. Анасы кетіп қалса, сәбилер 
жылайды; ол қайтып келсе, сәбилер салқын қабақ танытып, ызалы күй байқатады. Ересек 
кезінде өздеріне сенімсіз индивидуумдар басқаларға сене бермейді, өз серігі басқа біреуге 
көңіл бөлсе, тез ашуланады, сол себепті талапшыл және қызғаншақ келеді. Олар бір адаммен 
бірнеше мәрте қосылып, ажырасуы мүмкін. Шиеленісті жағдайларды талқылаған кезде олар 
жиі-жиі эмоцияға ерік беріп, ашуға басады.

Әділдік: ұзақ мерзімді 

Достық пен махаббаттың түбінде «Сыйға – сый, сыраға – бал» принципі жатыр деп есептеу, 
шынында да, орынсыз ба? Біз кейде сүйікті адамымызға қажеттіні беріп, есесіне ештеңе талап 
етпейміз бе? Расымен де, тең құқылы, ұзақмерзімді арақатынас құрайтындар қысқамерзімді 
әділдік іздемейді. Маргарет Кларк пен Джадсон Миллстің айтуынша, адамдар өзара пайда 
алмасу мақсатымен есептесуден бойын аулақ ұстауға бар күшін салады екен. Жақсы досымызға 
көмектескенде біз одан лезде бір жауап әрекетін күтпейміз. Егер біреу бізді кешкі асқа шақырса, 
әлеуметтік қарыздан құтылмақ- қа асыққан болып көрінбес үшін сол адамды да кешкі асқа 
шақыруға асықпай, күтіп бағамыз. Шынайы достар бір-біріне жасаған жақсылығын қайтара 
алмайтынын біліп тұрса да, бір-біріне қол ұшын беруге тырысады. Сол сияқты, некеде бақытты 
адамдар әдетте бір-бірінің алыс-берісін есептемейді. Адамдар серігінің адалдығын, жан-тәнімен 
берілуін сезінсе, олардың сенімі де арта түседі.

Мэриленд университетінің студенттері қатысқан эксперименттерде Кларк пен Миллс есеп 
жүргізу достықтың нышаны емес екенін растады. «Сыйға – сый» қағидасы салыстырмалы 
түрде ресми болып саналатын арақатынастарда адамдардың бір-бірін ұнатушылығын арттыр- 
ғанымен, шын достықты іздеген адамдар арасында өзара сенімнің құлды рауына жетелейді. 
Кларк пен Миллстің пікірінше, әрбір тарап өзінің жұбынан не күтетінін көрсетіп отыратын болса, 
махаббат нығаюдың орнына, басылып қалады. Бір адамның позитив мінез-құлқы ерікті болған 
жағдайда ғана біз оның қатынасын мах   аббатқа жатқыза аламыз. Осыған дейін жарасымдық 
феноменіндегі әділдік қағидасын айтып өткен болатынбыз: әдетте романтикалық қатынас 
құру үшін адамдардың активтері шамамен тең болады. Адамдардың сыртқы келбетінің 
тартымдылығы, әлеуметтік мәртебе және т.с.с. өлшемдер тұрғысынан жарасымды болып 
жатады. Егер екі адам, мәселен, келбет тартымдылығы секілді сипат тұрғысынан жарасымды 
болмаса, оның орнын басқа саладағы, мысалы, әлеуметтік мәртебе секілді, артықшылық өтеуі 
мүмкін. Алайда жалпы өлшемдерді алғанда, олар бірін-бірі толықтырады. Ешкім: «Мен саған 
қарағанда тартымдымын, соның есесіне, сенің табысың біршама жоғары болуы тиіс» деп 
ашық айтпайды да, тіпті олай ойламауы да мүмкін. Дегенмен адами қарым-қатынаста ерлі-
зайыптылардың бірінде жоғын екіншісі толықтырып отыруы керек дейтін ереже бар.

Риясыз көңіл 

Терең, достық қатынастар интимді болып келеді. Осы қатынастардың арқасында біз өмірге 
дән риза болып, тоқмейілсіп жүреміз. Осындай ғажайып сезімді, шынайы достықты бастан 

өткерген кезде беймаза күйден арылып, өзіміздің шынайы болмысымызды ашып көрсете 
аламыз. Осындай қарым-қатынастар адамның өз болмысын ашып көрсетуімен, өз әлеуетін 
іске асыруымен ерекшеленеді. Қатынастар дами келе, адамдар өз серігіне шын болмысын 
бірте-бірте ашып көрсете бастайды: олар бірін-бірі тереңірек тани түседі. Мұндай сәттерде олар 
бірге қуанады, бірге шаттанады.

Адамдар жақсылыққа бірге қуанғанда қуанышы да еселеп арта түседі, көңілдері көтеріліп, 
ерекше күй кешеді. Басқа біреудің ішкі сырын тану үшін таңдаулы болу қуантады. Әдетте 
ұстамды адам біздің бойымыздағы бір қасиет оны риясыздыққа итермелеп, құпия-сырын сеніп 
айтса, ұнамды бір сезімге бой алдырамыз. Біз өзімізге ішкі сырын айтатын адамды жақсы көріп 
қана қоймаймыз, өзіміз сүйетін адамға ішкі дүниемізді жайып салғымыз келіп тұрады. Оған 
қоса, сыр бөліскеннен кейін біздің сол адамға деген сүйіспеншілігіміз де арта түседі. Интимдік 
сырды немесе қайғымызды айтып, шер тарқатуға мүмкіндігіміз болмаса, біз жалғыздықтың 
қасіретін шегеміз.

Эксперименттер өзін-өзі ашып көрсетудің себептерімен қатар, салдарларын да зерттеп 
көрді. «Өз бойыңызда өзіңізге не ұнайды және не ұнамайды?» немесе «Не үшін қатты ұяласыз 
және немен мақтанасыз?» деген сұраққа жауап беретін өзі туралы интимді ақпаратты ашуға 
адамдар қай кезде барынша дайын болады? 

Мұндай сырды бөліскен және қабылдаған адам қандай сезімде болады? Өзара сыр бө-
лісудің ең нанымды нәтижесі: біреуге сыр ақтарсаң, ол да саған сырын айтады. Құпиясын 
ашқандарға біз де сырымызды аша түсеміз. Алайда адам біреуге жайдан-жай сыр ақтармайды. 
Өзара жақындық биі секілді күшейе түседі: мен аздап ашылсам, сіз де аздап ашыласыз. Содан 
соң сен сырыңды одан сайын ақтара түсесің, мен де солай істеймін.

Ғашықтар үшін интимдіктің артуы – өте еліктіргіш құбылыс. «Интимдіктің артуы қуатты 
ынтықтық сезімін тудырады», – дейді Рой Баумейстер мен Эллен Брацлавский. Жарынан 
айырылып қалған жандар қайта үйленгенде жыныстық қарым-қатынасын жиілете бастайтыны 
және ұрсысып, қайта татуласқан ерлі-зайыптардың бір-біріне ынтызарлығы арта түсетіні осы 
тұжырымды растайды.

Интимдік сыр бөлісу – достық пен махаббаттың тамаша қырларының бірі. Ең жақын 
таныстар мен ерлі-зайыптылар – әдетте өздерінің тығыз интимдік қарым-қатынастарына 
қанағаттанатындар. Мысалы, бір зерттеуге қатысқан біріне-бірі ғашықтығы шамамен бірдей 
деңгейдегі жас жұбайлардың арасындағы бір-бірін терең және жақсы білетіндердің махаб-
батты неғұрлым ұзаққа созылатыны сөзсіз. «Ешкімге айта бермейтін ойларым мен сырлы 
сезімдерімді серігіммен бөлісуге дайынмын» дейтін ерлі-зайыптылар – әдетте ең жарасымды 
отбасылар. Ал  өте ұстамды адамдардың өз некесіне қанағаттануы өз сезімдерін бөлісуге даяр 
адамдармен салыстырғанда, төменірек болатыны дәлелденген. Ұлттық сауалнамада өз жан-
жарымен бірге дұға ететіндердің 75%-ы жұбайлық өмірде өте бақытты екенін мәлімдеді. Бірге 
дұға ететін жұптар өз жарына сенімі мен жақындығын біршама артық сезінген. Дінді ұстанатын 
адам үшін жүректен шығатын дұға – мойынсұну, интимді, жүректі қозғайтын ықпал болып 
есептеледі. Бірге дұға ететіндер отбасылық қарым-қатынасын өзара талқылайтынын, жарын 
сыйлайтынын және ерін не әйелін тәжірибелі көңілдес ретінде бағалайтынын жиірек айтады. 

Адам өмірінде нәресте шағынан бастап, қартайғанша құштарлық сезімі маңызды рөл 
атқарады. Көп жылдық некеде ғана болатын қорғаныш сезімі – адамның өмір бойы бақытты 
болуының кепілі.  Жұбайлық махаббат – жұптасқан екі адам бірін-бірі құрметтеп, сыйлай 
білсе, берік болмақ, себебі екеуі де бұл қарым-қатынастан өз үлесіне қарай жақсылық та көріп 
отырады. Жұбайлық махаббаттың тағы бір артықшылығы – әрқайсысының өз-өзін аша түсуге 
мүмкіндігі. Бұл – ерлі-зайыпты адамдардың ұзақ жылдар бойындағы сыйластық пен өзара 
түсіністігінің нәтижесі.

Арақатынастар  қалай аяқталады?

Адамдар басқа жерден табылып қалатындай болып көрінетін қолдау мен құштарлық 
сезімдерін қиялдайды да, өздерін қанағаттандырмайтын отбасылық арақатынастарды үзеді. 
Жыл сайын Канада мен Құрама Штаттарда екі некенің біреуі ажырасумен бітеді. Ажырасудың 

экономикалық және әлеуметтік тежеулерінің әлсіреуіне қарай, 1960 және 1970 жылдары 
ажырасу көрсеткіштері де өсе түсті.

Ажырасу 

Қандай да бір мәдениеттегі ажырасу деңгейінің көрсеткіші ол елдің  құндылықтарынан 
хабар береді. Қауымдық мәдениеттермен салыстырғанда, индивидуалистік мәдениеттерде  
ажырасулар көп. Индивидуалистер бір-біріне ынтықтығы сақталғанша ғана некеде болатын 
болса, қауымшылдар көбіне некесін өмір бойына сақтап қалады. Индивидуалистер некеден 
ынтықтық пен өз жеке әлеуетін іске асыруды күтеді де, бұл қарым-қатынасқа үлкен қысым 
түсіреді. Бір зерттеуде, берік неке үшін «арақатынастардағы романтиканың сақталуы қажет» 
деген өлшемді америкалық әйелдердің 78%-ы маңызды деп тапса, жапон әйелдер арасында бұл 
көрсеткіш тек 29% болды. Эли Финкель мен әріптестерінің ойынша, индивидтік қоғамдардағы 
неке бұзылуының себебі жұптар өз отбасына өз үлесін азырақ салып, көбірек қанағаттануды 
күтеді, бұл – о бастан мүмкін емес теңдеу. Сонымен бірге ажырасу қаупі үйленуші адамдардың 
кім болғанына да тәуелді. Әдетте мынадай адамдардың некесі ұзақ сақталады:

•  20 жасқа толған соң тұрмысқа шығатындар; 
•   екеуі де екі ата-анасы бар тұрақты отбасында туып-өскендер; 
•  некеге дейін ұзақ уақыт кездесіп жүргендер;
•  екеуі бірдей жоғары білімді адамдар; 
•  жақсы жұмыстан тұрақты табыс табатындар; 
•  шағын қалада немесе фермада тұратындар; 
•  ешкіммен жыныстық қатынасқа түспеген және некесіз балалары жоқ адамдар; 
•  дінді ұстанатындар; 
•  жас мөлшері шамалас жандар.            

Айрылысу процесі 

Қарым-қатынастың үзілуі өмірлік серігімізді қамыға сағыну, терең мұңға бату, одан соң 
эмоциялық жатсыну секілді сезімдерді оятады. Келесі кезеңде бастан өткен сезімдері  бірте-
бірте ұмытып, жаңа нәрсеге алданады және болашақты ойлай бастайды. Бір-біріне деген 
құштарлығы баяғыда жоғалып, ажырасқан жұптардың өзі бұрынғы жарының қасында 
болғысы келетінін сезгенде, өз-өзіне таңырқап жатады. Терең және ұзаққа созылған қарым-
қатынастардың тез аяқталуы сирек жағдай; айрылысу дегеніміз – оқиға емес, процесс.

Кездесуші жұптар арасындағы қарым-қатынастар тығыз және ұзақ мерзімді болып,  
серігіне тең келер «балама» болмаған жағдайда айрылысу қиынға түседі. Бұл – таңғаларлық 
жайт, десе де Рой Баумайстер мен Сара Вотманның айтуынша, айлар немесе тіпті жылдар 
өткен соң адамдар өздерінің сүйіспеншілігін қабыл алмағандардан гөрі, өздері махаббатынан 
бас тартқан адамдарды өкінішпен еске алады. Бұл өкініш біреудің жанына батарлық әрекеті 
үшін өзін кінәлі сезінуі, жан серігі болуы ықтимал адамның жүрегін жаралағаны немесе бұл 
жағдайда қалай әрекет ету керектігін білмеуіне байланысты туындайды. Ерлі-зайыптылар 
арасындағы ажырасудың қосымша зиянды салдарлары болады: абдырап қалған ата-аналар 
мен достар, уәдеде тұрмағаны үшін өзін кінәлі сезіну, отбасының табысы қысқаратынына 
байланысты уайым және осының кесірінен бала-шағамен бірге өткізетін уақыттың азаюы. Соған 
қарамастан, адам төзгісіз қарым-қатынастарды жалғастырмау үшін жыл сайын миллиондаған 
жұптар ажырасуға мәжбүр болады. 

Мынадай қарама-қайшылық та бар: 328 отбасылық жұп қатысқан бір зерттеу нәтижелері 
бойынша, қанағаттандыруы аз, бақытсыз деп саналатын неке аяқталған соң депрессия, белгілері 
де 10 есе артқаны дәлелденген, яғни ажырасқаннан кейін адамдар өздерін бұрынғыдан да 
бақытсыз сезінген.

Роберт Стернбергтің пікірінше, махаббатты қабылдау және білдіру арқылы бастапқы ұна-
тушылық  ынтызарлығы берік махаббатқа ұласуы мүмкін.

Қорытынды

«Ұзақ әрі бақытты өмір сүру» аңыз-әңгімелерде ғана болуы міндетті емес, алайда ол 
шындыққа айналу үшін бақыт – қарым-қатынастың әр кезеңдерінде екеуара сезімдердің 
үйлесімділігіне негізделуі қажет. Бақытымыз мәңгі бірқалыпты болып, сүйіспеншілігіміз 
бұзылмайды деп күтетін жұптардың ойы іске аспайды... Махаббат сезімін түсініп, сақтап, 
қайта жандандыру үшін үнемі еңбектеніп отыруға тиіспіз. Қарым-қатынас дегеніміз – 
конструкциялар, оларды қолдауға және жетілдіруге күш салынбайтын болса, уақыт өткен 
сайын олар тозады. Біз салынған ғимарат өзіне-өзі күтім жасайды деп күтпейтініміз сияқты, 
арақатынастар да өз бетімен қалпына келе береді деп ойламағанымыз жөн. Керісінше, біз 
қарым-қатынастарымыздың жақсаруы үшін жауапкершілікті өз мойнымызға алуымыз қажет.

Көп жағдайда махаббат төзім танытпай жатады. Жиырмасыншы ғасырда ажырасулар 
деңгейі артқан сайын зерттеушілер некенің бұзылуына жетелейтін алғышарттарды анықтап 
жатыр. Алғышарттардың бірі – сезімдерді жауапкершіліктен бұрын қоятын индивидуалистік 
мәдениет; басқа факторлар жұптардың жас ерекшеліктерін, білімін, ерекше бағалайтын 
құндылықтары мен өзара ұқсастықтарын қамтиды.  Сонымен бірге зерттеушілер жұптарды 
бірінен-бірін алшақтататын немесе бұзылған байланыстарды қалпына келтіретін үдерістерді 
бөліп көрсетті. Олар саламатты, тұрақты отбасыларға тән коммуникацияның жағымды және 
пайдалы стильдерін де ажыратып көрсете алды.


